
patakumahlamahlungua

ma hlimiungu utulu caihli wnemu vulahle mapuahla wnemu aari
mualualunai macua hlipau tuhlangia cucu’u mumua tahlanaia ucanika
tapangu, macuka tahlana tavula maruaru sakurahlua taungala, kalavangaia
kuacahliaisanaka cucu’u usumans. kiariaria, tahlana hla’alua naia sapautu
cucutakacicihlia tapanguna, malialangusu kani’i vungukatahlana,
apatukarahla ihlata kuparaiahlana maivaru vunguka hla karitahlanata, ausi
maraiahls, hliangahli salirina takumu’aw, marapihli maiaili ngahlata,
maingahlangahla kuhlaisai pasamamanganua cucutahlana hlamuna
tumuamalaaili umala ngahla hlamu, kiariari tahlana tavula, micikiricu
malavala maravaru’u maracani tahlana hla’alua.

mataingalucita kani’i pacanitaks, maiatuhluhlu sitakuamia hlamu,

vungukana, kukiahlahlamuhlwa hlahlusa ahlaina, hlamama hla alalamurua,

pasamangana taku’i’iara mairahlu ta’iarahlamu, ta’iaraisaka, takacicihlicua

mu ucani tahlana. maci marua hliparahlia taiaraia, tuahla cucutahlanana
aruapataluluva arupatiakili, apulavaa aunani mahlaturaia inicita,

tuahla micalivi aucaucani, hliki tararia langulangu.

macua sitakua hlamanaia rami saka tahlana, ausi maraiahla sipuamia,
hlahlusa ’ulusu saliatasa ucani palungana kiu’u, maci maluacua ramiisaia,
kucu ariakuhla malimucucutasue, mamacicuka kiu’u, ucani tahlana maci
uka’aka sitakuamia vungkaia, cucutahlana aramuamuarua, asapu ihlakia
takacicihli, ulavaisa marahlupuka sitakuamia vunguka, hla hlitamahlanga
kari tahlanana. kuhlaisai, kutatuahla asapu vungukata hla karitahlanata,
angahli ihlakia musuturu, hla tumalalavsa siturarau tahlana. ausi kani'i
mitungusuna maru kani’i sikilalialina mataingala pautuhlangi
vunguka takacicihli.

maracani varu’u muvavilihli, tumuaita matavilau pasamia takacicihli,
umahluahlu sitakua langulanguta, manikivaru’u katahlanataia, hla kukia

asapu tuku sitakuahlusuhlusu, hla sipacani takua ahlamatana.

